Էթիկայի կանոններ երեխաների խնդիրներին անդրադարձող լրագրողների համար
Միացյալ ազգերի կազմակերպության Երեխայի իրավունքների կոնվենցիան ամրագրում է երեխաների իրավունքների պաշտպանությունը` որպես կառավարությունների և անհատների պարտականություն: Լրագրողը, որպես մարդու իրավունքների ջատագով, պարտավորված է հարգել երեխայի իրավունքները և մասնագիտական գործունեության ընթացքում երբևէ չոտնահարել դրանք: 
Երեխաներին առնչվող հարցերը, նրանց կյանքի վրա մեծահասակների վարքի և կայացրած որոշումների հետևանքները պատասխանատու կերպով լուսաբանելու, ինչպես նաև ԶԼՄ-ներում երեխաներին որոշակի տեղ հատկացնելու և նրանց  իրավունքների պաշտպանությանը առավել կշռադատված մոտեցում ապահովելու  համար մենք` ներքոստորագրյալներս,  ընդունում ենք հետևյալ էթիկայի Կանոնները Հայաստանի Լրագրողների համար: 

1. Ցանկացած պարագայում առաջնային ընդունել երեխայի և նրա ընտանիքի անձնական կյանքի իրավունքը` գործել երեխայի իրական շահերից:

2. Հնարավորություն տալ երեխային արտահայտվելու և սեփական կարծիք   հայտնելու: 

3. Նյութերում անդրադառնալ ինչպես երեխաներին առնչվող  խնդիրներին, այնպես էլ դրանց դրական տեղաշարժերին, զարգացումներին: Փորձել գտնել դրական հանգուցալուծում կամ առնվազն փնտրել տվյալ խնդրի լուծման բարենպաստ պայմանների ստեղծման հնարավորություններ: 

4. Նախապես տեղեկացնել երեխային, անչափահասին և նրա խնամակալին նրանց հետ զրույցի նպատակի,  ստացված տեղեկատվության հրապարակավ օգտագործելու հավանականության, նույնիսկ` հնարավոր հետևանքների մասին:

5. Չօգտվել երեխաների դյուրահավատությունից: Երեխաներին վերաբերվող տեղեկատվություն, լուսանկարներ, փաստաթղթեր հայթայթելիս ելնել երեխայի, նրա ընտանիքի շահերից` հաշվի առնելով միաժամանակ նրանց և’ իրավունքները, և’ցանկությունները: 

6. Գաղտնի պահել օրինախախտ, հանցագործ անչափահասների անձը,  անունները կամ  նրանց ինքնությունը մատնանշող տեղեկատվությունը` այդ երեխաների հետագա կյանքի վրա անուղղելի կամ բացասական ազդեցությունը այդ ձևով բացառելու համար:

7. Երեխաներին լուսանկարել բացահայտ` նրանց և իրենց խնամակալների համաձայնությամբ: Չօգտագործել երեխաների այնպիսի լուսանկարներ կամ այլ պատկերներ, որոնք կարող են վնաս հասցնել նրանց արժանապատվությանը:

8. Երեխայից ստացված տեղեկատվությունը չօգտագործել երրորդ անձանց վարկաբեկելու, կախվածության մեջ դնելու կամ  անձնական  շահերի նպատակով:

9. Երեխաներին առնչվող լրագրողական նյութերում ներկայացնել ինչպես  փաստերը, այնպես էլ տարբեր կողմերի (եթե այդպիսիք կան) փաստարկներն ու կարծիքները,  փորձել բացահայտել ներկայացված իրադրության իրական պատճառները` միաժամանակ չխախտելով սույն Էթիկայի Կանոնները:

10. Երեխաների կամ նրանց խնամակալների կողմից հատուկ նախազգուշացում չունենալու պարագայում անգամ պահպանել (անունների, տեղանունների և այլ կոնկրետ տեղեկությունների)  գաղտնիություն, երբ խոսքը հատուկ կարիքներ ունեցող երեխաների կամ նրանց ընտանիքների մասին է:

11. Առավել նրբանկատ լինել երեխաների հարցերը լուսաբանելիս, մասնավորապես այն դեպքերում, երբ ոտնահարվել են երեխայի  իրավունքները կամ նրա նկատմամբ բռնութուն է կիրառվել:

12. Նյութերում առանձնահատուկ տեղ հատկացնել հատուկ ուշադրություն, վերաբերմունք, խնամք, կրթության  պայմաններ պահանջող երեխաների  թեմաներին և խնդիրներին` ոչ միայն դրանք հասարակության համար տեսանելի դարձնելու, այլև հասարակությունից այդ երեխաների մեկուսացումը  թույլ  չտալու, հասարակության մեջ նրանց ներգրավմանը (ինտեգրացմանը) օժանդակելու նպատակով: 

13. Խոցելի խմբի երեխաների մասին խոսելիս զերծ մնալ պիտակավորումից: Օգտագործել այնպիսի տերմիններ, որոնք նկարագրական լինելով հանդերձ, չեն վիրավորի երեխայի և նրա ընտանիքի արժանապատվությունը:

14. Առանձնահատուկ վերաբերմունք և ապրումակցում (էմպատիա) ցուցաբերել երեխայի վշտին, ինչպես նաև հանդուրժողականություն` հաղորդակցումը  մերժելուն:

15. Հետևողականորեն անդրադառնալ արդեն արծարծված թեմաներին և մարդկանց` ընթերցողի ուշադրության մշտական կիզակետում պահելով երեխաների խնդիրները:

